
PROGRAM PENGHIJAUAN PERDANA MAJLIS PERBANDARAN SELAYANG 2025 

 

RAWANG, 15 NOVEMBER 2025 – Majlis Perbandaran Selayang (MPS) telah melaksanakan            

Program Penghijauan Perdana MPS 2025 bertempat di Tasik Kota Emerald, Rawang. Program ini 

merupakan inisiatif menyokong Program Penanaman 11 Juta Pokok Menjelang 2026 yang digerakkan oleh       
Kerajaan Negeri Selangor, di mana MPS komited untuk menanam sebanyak 100,000 pokok setiap tahun 

di kawasan pentadbiran MPS sebagai usaha melestarikan alam sekitar serta mempertingkatkan kualiti 

kehidupan masyarakat setempat. Pada penganjuran kali ini, sebanyak 2,030 pokok telah berjaya ditanam 

merangkumi 2,000 pokok renek dan 30 pokok teduhan. 

Penganjuran program ini bertujuan meningkatkan kesedaran masyarakat terhadap kepentingan 

pemuliharaan alam sekitar serta menggalakkan penglibatan aktif pelbagai pihak dalam menjayakan 

agenda hijau yang mampan. Melalui aktiviti penanaman pokok ini, MPS berhasrat mewujudkan 

persekitaran bandar yang lebih hijau, bersih dan selesa untuk didiami serta memastikan usaha mitigasi 

perubahan iklim dapat diteruskan secara berterusan. 

Program yang berlangsung ini turut mendapat sambutan menggalakkan daripada pelbagai agensi 

kerajaan, pihak swasta, institusi pendidikan dan pertubuhan bukan kerajaan (NGO). Antara pihak yang 

terlibat ialah GLM Emerald West (Rawang) Sdn. Bhd., KL-Kepong Industrial Holdings Sdn. Bhd.             

(Palm Oleo), Daikin Malaysia Sdn. Bhd., Kian Joo Can Factory Berhad (KJCF), Universiti Utara Malaysia 
(UUM), Kolej Komuniti Selayang, Sukarelawan Anulae Cawangan MPS, JKP Zon 16 serta                 

kakitangan MPS. Penglibatan semua pihak ini membuktikan komitmen kolektif dalam memperkukuh 

tanggungjawab sosial terhadap kelestarian alam sekitar. 

MPS berharap program ini akan menjadi platform berterusan untuk membentuk masyarakat yang lebih 

prihatin terhadap alam sekitar serta memperkukuh komitmen semua pihak terhadap agenda kelestarian 

demi kesejahteraan generasi akan datang. 

